
TAO TEH KING.








moelja, selaloe moesti dibarengin dengen tondjolin diri ka depan, dan ini perboeatan tondjolin diri moesti timboelken reactie atawa gerakan jang bertentangan, sebab apa jang baek boeat satoe fihak atawa golongan sringkalih dipandang koerang baek oleh fihak jang laen. Maka saorang jang betoel-betoel hendak bekerdja goena kaslametan oemoem, la tida perloe koedoe tondjolin diri, hanja bekerdja diam-diam. Biarlah oleh segala fihak ia dianggep seperti satoe Nol, satoe orang jang tida berarti, jang tida penting dan tida goenanja dalem pergerakan. Dengen begitoe ia bikin dirinja tida terkenal, tapi berbareng dengen itoe ia bekerdja teroes dengen hatsilnja brangkalih ada lebih besar dari laen-laen orang dikoempoel mendjadi satoe.

Tapi pametjahan di atas tjoemah satoe dari bebrapa artian jang bisa dibriken dari itoe oedjar jang samar. Laen artian lagi ada begini:


Orang jang mengenal Tao, jang bisa bikin dirinja djadi seperti satoe anak-ketjil, tida perna ambil sikep melawan atawa menentangin pada laen orang poenja perboeatan. Djoega ia tida perna kasih oendjoek kamampoean atawa pengartian apa-apa jang membikin dirinja berbeda dari orang kabanjakan. Dengen sendirinja berlakoe bener zonder memboedjoek atawa mengandjoerin laen-laen orang boeat toeroet toeladannja, hanja antepin masing-masing bergerak sendiri satjara merdika, ia tida bisa terbentrok pada orang, hingga tida ada jang merasa diroegiken atawa direndahken oleh itoe kabedjikan jang ia djalanken. lapoenja kahidoepan dan pakerdja'an, dipandang dari fihak jang mana sadja, tinggal bening dan terang

